溝 通     潘艷姿
   有一句話講：「語言只是溝通的工具」，咱大大細細攏真熟似，著否？但是我卜講的是：『語言不只是溝通的工具』！
    事誌分頭來講起：佇台灣的1963年，有一個強烈的風颱叫做『葛樂理風颱』，來勢洶洶加台灣的北部掃到绵綿耗耗、死傷無數、慘不忍睹！風颱掃過了後，擱做大水，造成二度傷害，厝內的家具、電器、冊……攏總浸著水，幾工了後雨即停、水即逐逐退，
水退了後，逐口灶攏趕緊卜拼厝內，無盈chhih-chhih！
    其中一工透早，阿嬤提一疊澹糊胡的古冊，囥佇戶碇邊曝，過無偌久，清潔隊的糞掃車來也，其中有一個清潔隊員問阿嬤：「這些書還要不要？」，阿嬤根本道毋知影啥物是『不要』，道順清潔隊員的話尾，應：『不要』，即聲應落，事誌變到悽慘歪歪！因為彼個清潔隊員一下聽著阿嬤講：『不要』，道將所有的古冊攏總掃掃戽戽對糞掃車的後斗內面，阿嬤一看情形不對，隨加因問 ：喂！喂！喂！你哪會加阮的物件烏白提走？對方應：「是你自己說不要的！」，續落歸車駛咧走，阿嬤逮佇後壁逐，偌逐偌喝：夭壽喔！即陣夭壽人！加阮兜的冊，攏總載咧走！
    即個事件，引發我思考真濟問題，特別有領悟的是：『語言不只是溝通的工具』。 

